
koma aftur í starv á býráðsskriv­
stovuni sum borgarstjóri?

- Eg skal ikki siga, at eg 
beinleiðis havi droymt um at 
koma aftur sum borgarstjóri, 
men nú hetta er ein veruleiki, 
eri eg bæði glaður og spentur 
um møguleikan og avbjóðingina. 
Við Heðini Zachariasen hava vit 
havt ein góðan og dugnaligan 
borgarstjóra, og vit báðir høvdu 
eitt sera gott samstarv, meðan 
eg var í starvi sum fíggjarleiðari.

Jógvan Kruse ivast onga løtu 
í, at arvurin eftir fráfarandi 
borgarstjóra kann gerast tungur 
at lyfta, men aftrat sær í býráð­
num - og ikki minst í umsitingini 
- hevur hann góð fólk at hella 
seg til. 

- Sum fíggjarleiðari sat eg 
aftan fyri “gardinurnar” og 
konstrueraði tað, sum býráðið 
vildi fremja í verki, og soleiðis 
var eg sjálvsagt eisini við til at 

fáa sáttmálar um bygging og 
fígging av stóru skúla-og hallar­
verkætlanini upp á pláss.

Komandi borgarstjórin held­
ur, at Sunda kommuna við 
Heðini Zachariasen sum borgar­
stjóra hevur framtíðartryggjað 
kommununa á nógvum økjum, 
bæði innan skúla-, hallar-og 
ítróttarøkið, og hetta eru alt 
karmar, sum hava vit trivnaðin 
at gera.

Ein fantastisk gongd
- Eg haldi, tað er fantastiskt, at 
kommunan í skjótt farna skeiði 
hevur g jørt íløgur fyri um­
leið 150 miljónir krónur - og so 
kortini bert skyldar umleið 60 
miljónir krónur. Her er óvan­
liga nógv fingið burtur úr, og 
tað er eingin loyna, at skúlin, 
ítróttarhøllin og leikvøllurin 
við Margáir eru megnarverk. At 
kommunan hevur gjørt íløgur á 

umleið tvær álíkningar seinastu 
fýra árini, og nú bert skyldar ¾ 
av einari álíkning, er eftir mín­
um tykki rættiliga flott. 

Jógvan Kruse ásannar, at 
tíðirnar hava verið góðar, og 
hetta hevur sjálvsagt eisini gjørt 
sítt til, at tað hevur gingið so væl 
í kommununi.

Komandi borgarstjórin í 
Sunda kommunu væntar, at 
íløgurnar, sum kommunan fer 
at gera tey næstu fýra árini, fara 
at liggja um einar 10 miljónir 
krónur um árið - ella einar 
40 miljónir krónur tilsamans 
næstu fýra árini.

- Vit miðja eftir, at kommunan 
verður skuldarfrí um eini seks 
ár, og tað merkir, at vit fara at 
hava ein nokso skrappan aftur­
g jaldingarprofil, sum hann 
tekur til. Tað merkir tó ikki, at 
skattaprosentið verður hækkað, 
tí tað kemur ikki upp á tal, 

og sum áður nevnt, verða tey 
komandi fýra árini heldur ikki 
uttan íløgur, sigur hann.

Kommunan væl fyri
Jógvan Kruse sigur, at Sunda 
kommuna er væl fyri og nóg 
sterk fíggjarliga til at gjalda 
skuldina skjótt niður aftur.

- Eg eri tilhangari av, at skuld 
skal gjaldast aftur nokso skjótt, 
og tað er umráðandi, at hetta 
verður gjørt, meðan tíðirnar 
enn eru góðar. Tað er jú munandi 
lættari at gjalda niður skuld, tá 
tað gongur væl enn at bíða við 
afturgjalding, til tíðirnar eru 
verri, tí tá kann tað gerast tungt, 
sigur komandi borgarstjórin í 
Sunda kommunu.

 Sum fíggjarleiðari 
sat eg aftan fyri 
“gardinurnar” og 
konstrueraði tað, 
sum býráðið vildi 
fremja í verki...

- Vit miðja eftir, at kommunan 
verður skuldarfrí um eini 

seks ár. Tað merkir tó ikki, 
at skattaprosentið verður 

hækkað, sigur komandi 
borgarstjórin í Sunda 

kommunu, Jógvan Kruse


